“Што аддаў, тое і тваё!”

Уладзімір Ліпскі

Трэба глыбока зразумець і сардэчна палюбіць дзяцей, асэнсаваць свой род, а дзеці-спадкаемцы павінны ад бацькоў, як з чыстай крыніцы, наталіць свой розум багаццем, сэрца – дабрынёй, душу – спагадай, цела – здароўем.

Лепшай мясціны, чым мае Шоўкавічы, няма ва ўсім свеце. Тут самае зорнае неба. Самыя чыстыя росы. Самыя галасістыя салаўі, самыя шчырыя людзі. Тут мае карані, якія сілкуюць мяне ва ўсе імгненні жыцця, дзе б ні быў, што б ні рабіў. 

Уладзімір Ліпскі 

Пісьменнік, публіцыст, старшыня праўлення Беларускага дзіцячага фонду, член нацыянальнай камісіі па правах дзіцяці. Уладзімір Сцяпанавіч Ліпскі нарадзіўся 6 мая 1940 года ў вёсцы Шоўкавічы. За высакародныя справы міласэрнасці адзначаны Міжнароднай прэміяй імя Альберта Швейцара і ордэнам Святога Дзімітрыя..

У.С. Ліпскі – лаурэат Дзяржаўнай прэміі Рэспублікі Беларусь (за кнігі “Я. Праўдзівы аповед пра твой і мой радавод”, “Мама. Малітва сына”, “Каралева белых прынцэс”, “Пралескі ў небе”). Ён – лаурэат літаратурных прэмій імя Янкі Маўра і Васіля Віткі. 

Аўтар кніг “Райкомаўскія будні” (дзённік) (1971), “Дзень за днём” (дзённік) (1973), “Знайдзі сябе” (дзённік) (1974), “Рыгоркавы прыгоды” (апавяданні) (1974), “Прыдзвінскі цуд” (нарыс) (1975), “Якое яно, шчасце?” (дзённік) (1977), “Марыянчына казка” (апавяданні) (1977), “Высокія зоркі” (нарысы) (1981), “Клякса-Вакса і Янка з Дзіўнагорска” (аповесць-казка) (1982), “Гостинец” (на рускай мове, выдадена ў Маскве), “Лаўрэнавы працадні” (аповесць) (1984), “Урокі Купрэвіча” (дакументальная аповесць) (1987), “Раны” (апавяданні і дакументальная аповесць) (1987), “Сповідь Шпундзика” (на ўкраінскай мове, выдадзена ў Кіеве) (1988), “Дзень нараджэння” (нарысы) (1988), “Люби меня при всякой доле” (на рускай мове, сумесна з украінскім паэтам Б. Чалым) (1989), “Невядомы” (дакументальная аповесць) (1990), “Падкідыш” (дзённік, нарысы) (1992), “Цветок папоротника” (на рускай мове, сумесна з І. Сяргеевай, выдадзена ў Маскве) (1992), “Вясёлая азбука” (кніга для дзяцей) (1992), “пра Андрэйку Добрыка і чорціка Дуроніка” (коміксы) (1993), “Як бог стварыў свет” (1993), “Адпяванне жывых” (1993), “Клякса-Вакса і Янка з Дзіўнагорска” (коміксы) (1994), “Бацькі і дзеці” (дзённік) (1995), “Дзяўчаты, дзе вы” (сумесна з Б. Чалым,  выдадзена ў Берліне) (1995), “Аўцюкоўцы” (пра каласкоў і калінак, якія гаруюць і жартуюць) (1995), “Пралескі ў небе” (дакументальная аповесць) (1997), “Антонік-понік” (апавяданні-казкі) (1998), “Я. Праўдзівы аповед пра твой і мой радавод” (дакументальная аповесць-даследаванне) (1998), “мама. Малітва сына” (1999), “Басанож па зорках” (дакументальная аповесць пра народнага артыста СССР, кампазітарра І. Лучанка) (2000), “Каралева белых прынцэс” (казкі, аповесці) (2001), “Наша Маша” (забаўлянкі, апвяданкі, былі, небыліцы, казкі, згадкі) (2001), “Сын дня. Азбука аднаго жыцця” (дакуменіальная аповесць) (2002), “Шоўкавічы” (людзі і вёскі Рэчыцкага раёна, сумесна з Г. Сытко) (2004), “Бацька. Пісьмы сына” (2004), “Жыві сёння” (пакаянне, малітвы) (2004), “Не выжываю, а жыву!..” (дапаможнік для педагогаў, выхавальнікаў, вучняў школ, навучэнцаў вучылішчаў, каледжаў, ліцэяў, студэнтаў ВНУ) (2005), “Мы. Аповесць пра нашы прозвішчы” (2006), “Чыстая брахня. Інструкцыя для Каласкоў і Калінак, якія позна вяртаюцца з вечарынак” (2006).

Рэчыцкая зямля, невялікая палеская вёсачка Шоўкавічы, землякі на ўсё жыццё сталі для Уладзіміра Ліпскага роднымі, блізкімі і дарагімі. Ён з вялікай любоўю і пяшчотай піша пра месца, у якім нарадзіўся: “Радзіма! Яна для мяне пачалася з балотнай, лясной вёсачкі Шоўкавічы. З матулінай мовы, гаючай, што крынічка, з бацькавых мазалёў. Радзіма пачалася з дуба на агародзе. Непадступны волат для вясковай пацанвы. Ніхто не мог узлезці на яго... Шоўкавічы адкрылі свет”.

 У аўтабіграфіі “Хачу застацца чалавекам” пісьменнік называе мясціны вакол Шоўкавіч “сваімі”. А ці можа быць іначай. Калі тут, прызнаецца У. Ліпскі, “лясы выхадзіў, вытаптаў, пасвячы кароў у дзяцінстве, збіраючы грыбы ды ягады. Абышоў і ўсе вёскі наўкол. У Вузнажы вучыўся ў сярэдняй школе. У Чарнейкі, Заходы, Дуброву бегаў на танцы”.
Потым гэтыя вобразы мілыя роднага краю Я.Коласа будуць прыходзіць да пісьменніка не толькі ў сны, але і ў творчасць. Амаль дакладна ён будзе ўзнаўляць ландшафт зямлі маленства ў сваіх мастацкіх творах. Згадаем толькі некаторыя фрагменты з іх:

Іра выйшла на вуліцу. Над бацькавай хатай вісела сонца. Зыркія промні падзалацілі замшэлы дах і верхавіну клёна. Святло падала ў шыбы, і вокны, як шырока расплюшчаныя вочы, зайздросна глядзелі на вуліцу, на агародчык. Чырвоны тырчаў уверсе комін. Ва ўсіх затур’янскіх хатах палілася ў печы. Толькі ў старых Рабянкоў комін сіратліва ўзіраўся ў неба. У Іры балюча зашчымела сэрца, і, паддаючыся нейкаму няўлоўнаму, але неадчэпнаму пачуццю, яна накіравалася ў бацькаў двор.

…

Далей за акном аўтобуса паплылі свежаўзараныя палеткі. Іра, здаецца, адчула пах зямлі, яе сырадойную свежасць і нібыта бачыла, які заклапочаны твар у трактарыста. А яшчэ заўважыла, што на ўсім, як кінуць вокам, палетку, у сонечных промнях паблісквалі, мігцелі, як начныя зоркі, друзачкі шклінак. Адкуль яны на гэтым роўным, неабсяжным палетку? Тыя шклінкі падаліся Іры асколачкамі на целе зямлі…

Іра на імгненне прыкрыла павекі і ўбачыла перад сабой затур’янскія бярозкі за іхнім прыгуменнем. Яны стаяць купкамі, сталеюць і старэюць з гадамі, як яе вёска, як яна сама. Але, як і даўней, кожную майскую раніцу на іх кронах заліваецца салоўка. Як жа хораша будзіць вяскоўцаў той галасісты спявунчык! Якіх толькі гукаў не назапасіў лясны чарадзей! Як толькі не шчыруе ранішні музыка! Спаць у такую пару – вялікі грэх. Дык вось чаму яе вяскоўцы так раненька падымаюцца, чаму такія ласкавыя, уважлівыя, пяшчотныя! Яны ж кожную раніцу слухаюць салаўіныя спевы, бачаць узыход сонца, адчуваюць прыход вясны!
Дзяцінства ва У. Ліпскага адабрала вайна. Пад час Вялікай Айчыннай вайны, 19 чэрвеня 1943 года, вёска Шоўкавічы была спалена гітлераўцамі датла. Але дзякуючы своечасоваму папярэджанню пасыльнага з партызанскага атрада “Бальшавік” многім жыхарам пашчасціла выратавацца і выжыць. З хатамі згарэла пяць чалавек. Забілі фашысты і тых, хто не здолеў дабегчы да выратавальнага лесу. 

Давялося шоўкаўцам жыць ў лясных зямлянках, харчавацца ягадамі, грыбамі, травой, карой. “Нельга было, – успамінае У. Ліпскі, – крычаць, плакаць, спяваць. Маёй любімай цацкай стаў самаробны аўтамат: палка сукаватая з кансерваванай бляшанкай... З таго часу страшна перажываю, калі крыўдзяць дзяцей. Сэрца разрываецца на друзачкі, калі бачу слёзы на бязвінных тварыках.”

Відаць, з-за свайго вялікага сэрца і адкрытай свету душы У. Ліпскі і прысвяціў сваё жыццё дзецям. З’яўляючыся старшынёй праўлення Беларускага дзіцячага фонду, ён надзвычай шмат робіць, каб дапамагчы сіротам, інвалідам, хворым, каб абараніць правы дзяцей. Для У. Ліпскага “дзіця – Божы пасланнік на Зямлі. Калі яно нарадзілася, значыць, такая воля нябёсаў. Яно патрэбна сярод людзей, на яго ўскладзена нейкая зямная місія”.

У сваіх творах для дзяцей і пра дзяцей пісьменнік беражліва, нават далікатна вядзе чытачоў да спасціжэння законаў быцця. Ён імкнецца перадаць ім спрадвечныя, правераныя часам традыцыі нашага народа. Сагрэтыя чалавечнасцю аўтара, творы У. Ліпскага пабуджаюць дзяцей да дабра, а ў дарослых  абуджаюць яго. Выкарыстоўваючы рознастайныя літаратурныя жанравыя формы апавядання, казкі, гульні, забаўлянкі, лічылкі і займальныя сюжэты пісьменнік адкрывае юнаму чытачу прыгажосць навакольнага свету і ненавязліва вучыць жыццю. Творы Уладзіміра Ліпскага могуць выконваць і ролю нават своеасаблівага падручніка, але не сухога і сумнага для дзяцей, як гэта часта, на жаль, бывае са школьнымі, а жывога і цікавага кожнаму чытачу. 

Так, герой арыгінальнай па задуме, структуры і мастацкаму вырашэнню аповесці “Загадкавы чалавечак” Антонік-Понік намаляваў чалавечка: галава – кружок, шыя – палачка, жывот – яшчэ адзін кружок, рукі – вілы, ногі – кіёчкі. Дзед пахваліў добры малюнак. А што ўяўляе сабой жывы чалавек? Як працуюць яго мозг, сэрца, вочы, рукі?.. У зразумелай для дзяцей форме аўтар распавядае пра знешнюю і ўнутраную будову чалавека. Антонік-Понік не растаецца са сваім малюнкам. Кожны дзень ён задае новыя пытанні дзеду. Разам яны весела, у прыдумках і гульнях, аказваецца, праходзяць курс анатоміі чалавека. А заканчваецца кожны раздзел такога незычайнага курса заданнем. Трэба прыдумаць і адказаць, што азначаюць выслоўі “ад усяго сэрца”, “хадзіць на галаве”, “берагчы як вока”, “мядзведзь на вуха наступіў”... Невыпадкова ў падзагалоўку аўтар пазначыў, што гэта маленькая аповесць пра вялікія тайны.

У сваёй літаратурнай творчасці для дарослай чытацкай аўдыторыі У. Ліпскі імкнецца да найвышэйшай, “талстоўскай” праўдзівасці – узроўню спавядальнасці. Таму з-пад яго пяра выйшла столькі апублікаваных дзённікаў. А. Жук у артыкуле пра У. Ліпскага адзначае: “Пісьменніцкія дзённікі бываюць розныя. Ды і пішучы іх пісьменнікі маюць розныя мэты. Для адных гэта проста запіскі, каб потым запіс у дзённіку ператварыўся ў мастацкі твор, для другіх гэта споведзь перад самім сабой, запісы пра сябе і для сябе, для трэціх – спроба зафіксаваць на паперы прыгажосць і мімалётнасць чалавечага жыцця, яго цудоўнасць і трагічнасць, для чацвёртых – пакутлівы роздум над сэнсам чалавечага існавання на зямлі, над пытаннямі надзённымі і вечнымі”.

Чаму ж дзённікавая форма стала адной з прыярытэтных для У. Ліпскага? Дзённікі – гэта шчырыя расповеды пра людзей, глыбокія роздумы  над жыццём і разам з тым аўтарскі летапіс нашай краіны ад 60-х гадоў мінулага стагоддзя і да нашага часу. 

Сам пісьменнік прыадкрывае чытачу таямніцу ўласнай творчай “дзённікавай” лабараторыі:

Як пішацца дзённік?

Падключаеш сэрца да высакавольткі жыцця.

Пазіраеш на свет здзіўленымі вачыма.

Смяешся з тым, каму святочна. 

Плачаш з тым, у каго гора.

Трымаеш у руцэ ручку. Ды запісваеш усё, што падказвае душа.

Боль і адначасова павага да тых, хто аддаў жыццё за мір, за шчасце на нашай зямлі вылучаюць дзённікі У. Ліпскага. Так, запісаныя некалькі дзесяцігоддзяў таму пранікнёныя словы пра нашага земляка Міколу Сурначова, які, па словах І. Штэйнера, “стаў узвышанай легендай” беларускай літаратуры,  не могуць пакінуць абыякавымі і сучасных чытачоў. Тых, хто, на шчасце, ведае пра трагедыю вайны толькі з падручнікаў гісторыі, кніг і мастацкіх фільмаў.

... Сялянскі хлопец з Гомельшчыны Мікола Сурначоў. Журналіст па прафесіі, паэт па прызванню, Ён стаў мужным воінам у гады цяжкага выпрабавання. Між смяротных атак, у часы кароткага адпачынку, ён даставаў аловак і на паперу “выліваў” пачуцці шчодрай душы...

Міколу Сурначову пашчасціла ўбачыць вызвалены Мінск. Тут ён да вайны працаваў у “Чырвонай змене”, “Звяздзе”, тут прагульваўся па шырокіх зялёных вуліцах... А ўбачыў зруйнаваны горад, нібыта звалку смецця. Цэглы і драўніны. “Але ж гэта ўжо вольны горад, і ён будзе адноўлены. Людзі вернуць яму хараство і прыгажосць”,  – верыў у гэта Мікола. Ён адшукаў сваіх сяброў, здаў у выдавецтва франтавыя вершы, а сам рушыў з войскам на Захад. Верыў Мікола ў перамогу. Прагнуў яе сустрэць. А за пяць кіламетраў ад Берліна... спаткала яго варожая куля.

Крыўдна да болю.

Дачыненне да гераічнай і трагічнай нашай мінуўшчыны робіць сучасніка не толькі прыналежным да гісторыі, але і да сваёй Радзімы, свайго народа. 

Вядома, што літаратура – гэта творчая вонкавая рэалізацыя духоўнага жыцця народа. Невыпадкова ў мастацкім свеце Уладзіміра Ліпскага дамінуюць правераныя лёсам беларускага народа маральна-этычныя каштоўнасці: павага да чалавека, любоў да роднай зямлі. У многіх кнігах пісьменніка маральныя стасункі чалавека са светам з’ўляюцца філасофскай асновай расповеду. Заўважна імкненне аўтара да асэнсавання паводзін чалавека і тых этычных прынцыпаў, якія фармуюць асобу. Можна вылучыць тры ўзроўні ў псіхалогіі сучасніка, узаемадзеянне якіх цікавіць пісьменніка: традыцыя, чалавек і яго маральнае самаўсведамленне. 

Творчасць Уладзіміра Ліпскага – гэта адлюстраванне і асэнсаванне беларускага духоўнага вобразу свету, носьбітам якога як правіла з’яўляецца той каго мы па традыцыі, звычайна называем “простым чалавекам”.

Уладзімір Ліпскі таленавіта развівае гуманістычныя традыцыі айчыннага мастацкага слова. Праблемы  дзяцінства, бацькаўскіх абавязкаў, узаемаадносін розных пакаленняў – адныя з галоўных ў творчасці пісьменніка. Асабліва непакоіцьУладіміра Ліпскага лёс дзяцей-інвалідаў, дзяцей-сірот, дзяцей, якія перш за ўсё па віне дарослых парушылі закон, дзяцей, якія жывуць на зямлі забруджанай чарнобыльскім атамам. “... Чаму, Госпад, пакутуюць нашы дзеці?

Няўжо ім, светлым і чыстым, адказваць за грахоўнасць дарослых?

Няўжо ім, бязвінным несці па жыцці крыж нечай вінаватасці?

Ён, нязменны старшыня праўлення Беларускага дзіцячага фонду, член нацыянальнай камісіі па правах дзіцяці, чалавек, які столькі зрабіў для дзяцей, мае права і на абвінавачванне, калі гаворыць пра духоўнае счарсцвенне людзей і пра сташэнную бяду грамадства – сацыяльнае сіроцтва. 

Для Уладзіміра Ліпскага дзяцінства – увасабленне маральный чысціні. У яго творчасці дзіцячы свет набывае значэнне той этычнай каштоўнасці, якая здольная вярнуць маральным дэфармацыям грамадства іх першаснае значэнне. І трэба адзначыць, што ў тым ліку дзякуючы і тытанічным намаганням пісьменніка наша дзяржава ўзяла пад асаблівы кантроль цэлае кола пытанняў, звязаных з праблемай сацыяльнага сіроцтва.

Але пісьменнік не толькі выкрывае абыякавасць, жорсткасць у адносінах да дзяцей. У кнігах “Бацькі і дзеці”, “Мама. Малітва сына”, “Бацька. Пісьмы сына” аўтар спавядаецца сам і выклікае на споведзь бацькоў і мацярок,  ён услаўляе мацярынскую самадданасць, вернасць бацькоў сваім абавязкам перад сям’ёй, дзецьмі, грамадствам. 

Надзвычай пяшчотнай, цёплай, адной з самых лірычных у сучаснай беларускай літаратуры стала кніга “Мама. Малітва сына”. 
Мама!

Крычу спрасонку, калі бачу нешта страшнае, агіднае. 

Мамачка!

Клічу на падмогу, калі сяджу ў лодцы на Нарачы і, бывае, падчэпіцца накручок цяжкая рыбіна.

Матулька родная!

Вырываецца з грудзей, калі нечакана радасць ахоплівае маю ранімую душу.

Дай параду, Мама, як жыць і цярпець, як у чарнобыльскім свеце захаваць здаровымі дзяцей, унукаў?..

Маўчыць мая святая. Лагодна пазірае з фоткі. На ёй – хустачка з вузельчыкам пад барадой. Твар чысты, высакародны. Вочы свецяцца пяшчотай. Ітолькі недзе далёка-далёка, на дне душы, жыве трывога: “Ох, сынок, хай беражэ цябе Бог!”

От і паспавядаўся перад Мамай.

Веру, лягчэйшым будзе цяжкі панядзелак.

Уладзімір Ліпскі, пачаўшы з адкрыцця псіхалогіі маленства, не стамляючыся, з пільнай увагай даследчыка адкрывае для чытачоў не менш складаныя псіхалагічныя праявы ў характарах, у паводзінах і ўчынках рэальных людзей, якія хоць аднойчы ў жыцці вымушаныя рабіць выбар паміж дабром і злом, перад часовым і адвечным, перад жыццём і смерцю. Гэта адзін са скразных матываў у творчасці Уладзіміра Ліпскага. Выбар паміж праўдаёй і няпраўдай яднае дакументальныя аповесці “Невядомы” (пра юнака-народавольца ігната Грынявіцкага), “Крутыя вёрсты” (пра франтавую медсястру Зінаіду Тусналобаву-Марчанку), “Стрэлы над старым акопам” (пра міліцыянера Вячаслава Сцяпанава), “Пралескі ў небе” (пра лётчыка Аляксандра Мамкіна, які ахвяраваў сваім уласным жыццём у імя выратавання дзяцей сірочага дома). 

У 2006 годзе ўбачыла свет кніга Уладзіміра Ліпскага “Мы. Аповесць пра нашы прозвішчы”. Раней нічога падобнага ў нашай літаратуры яшчэ не было. Сапраўднымі героямі кнігі сталі імёны і прозвішчы, духоўная спадчына, якой валодае кожны з нас. У кнізе аўтар спрабуе раскадзіраваць родавыя найменні на прыкладзе прозвішчаў землякоў пісьменніка – жыхароў Рэчыцкага раёна. Тут жа пісьменнік пранікнёна распавядае пра славутых людзей Рэчыцкай зямлі, раскрываючы перад чытачом духоўнае багацце палешукоў. І атрымліваецца, што ёсць тая спрадвечная сувязь паміж пакаленнямі, дзякуючы якой ёсць Мы, жывыя і памерлыя, спавітыя адным пасам, назва якому Радавод, ёсць Народ. 

У сваёй творчасці Уладзімір Ліпскі вырашае надзвычай актуальныя для грамадства праблемы. Што такое дабро і што такое зло? У чым сэнс жыцця? Што ёсць наш час і хто мы ў гэтым свеце? Вось пытанні, якія надаюць кнігам пісьменніка філасофска-этычны характар. Пры гэтым яго творы выяўляюць надзвычай гуманістычную аўтарскую канцэпцыю свету і чалавека. 

Аўтар закранае экзістэнцыйныя тэмы карэнных аспектаў быцця чалавека і асноўных яго духоўных каштоўнасцей. Гэта тэмы жыцця і смерці, бацькоў і дзяцей, спрадвечнасці і хуткаплыннасці часу, прыроды і інфармацыйнай цывілізацыі, працы, творчасці, культуры і гістарычнага мінулага, сяброўства і самоты, мары і расчараванняў. Пісьменніку дадзена адчуваць сілу чалавека, які кроўна звязаны з родам. Аднак яму дадзена і адчуваць адрыў чалавека ад роду. 

Дзякуючы свайму таленту Уладімір Ліпскі пераконвае нас, што захаванне традыцый грамадства – справа высакародная, аднак традыцыя сама па сабе яшчэ не гарантуе адпаведнай маральнасці: яна толькі адна з умоў фармавання сапраўднай асобы.  Галоўнае ж слова – за самім чалавекам і тым вопытам папярэдніх пакаленняў, які ён асабіста прапусціў праз сябе і ўсвядоміў. Засвоіўшы думку аб значэнні традыцыі ў фарміраванні асобы, разбіўшы прамалінейнае ўяўленне аб залежнасці чалавека ад абставінаў, якія нібыта цалкам  вызначаюць яго асобу, пісьменнік не стамляецца высвечваць мажлівасці чалавека, яго душэўны і патэнцыял, здольнасць і абавязак быць духоўна велічным.

С. Ханеня







